
1. Лыддьыны Коми Республикалöн Государственнöй Сöветса депутат Л.В.Завьяловалысь "Бур олöм вылö правояс торкалöм кузя гражданасянь норасьöмъяс йылысь" шыöдчöмсö депутатскöй корöмöн.

2. Вöзйыны Коми Республикаса Юралысьлы видлавны индöм шыöдчöмсö да видлалöм кузя кывкöртöдъяс да примитöм мераяс йылысь юöртны Коми Республикалöн Государственнöй Сöветса депутатъяслы Коми Республикаса Государственнöй Сöветлöн коймöд сессиялöн локтан заседание вылын. 

Бур олöм вылö правояс торкалöм кузя

 гражданасянь норасьöмъяс йылысь

Бöръя кадö Коми Республикаса юркарын кутiс повзьöдлыны öтитор – карса изэрдъясын да скверъясын кутiсны кыпöдавны общественнöй зданиеяс. Медся синмö шыбитчанаыс – Коммунистическöй улича вылын "Парма" кинотеатрдорса скверын  вузасян шöрин. Эм и мукöд пример. Такöд öттшöтш карын выль скверъяс, изэрдъяс, аллеяяс, ландшафт архитектуралöн мукöд элемент оз сод.

Карса олысьяслысь видзöдлассö эз вöв артыштöма. Кöть и Россия Федерацияса кар стрöитан кодекслöн 18 статья серти граждана участвуйтöны кар стрöитан уджын решениеяс видлалöмын да примитöмын. Кар стрöитан уджын решениеяс видлалöмын да примитöмын Россия Федерацияса гражданалöн да öтчукöръяслöн участвуйтан пöрадокыс индыссьö меставывса асвеськöдлан органъяслöн нормативнöй правовöй актъясöн. 

Ёна майшöдлö Сыктывкар шöрын оланiн керкаяс стрöитöм. Керка доръяс оз лöсявны кар стрöитан нормаяслы: абуöсь веж пуктасъяслы колана местаяс, челядьлы да гырысьяслы шойччан плöщадкаяс, физкультурнöй плöщадкаяс, гражданалöн ас автомашиналы сулаланiн вылö колана местаяс да с.в. Карын оз видлавны транспорт гöрöдъяс, восьса да пöдса автомашина сулаланiнъяс, кар бурмöдöм кузя могъяс. Дзик татшöм жö сьöкыдлунъяс  карса кварталъясын да микрорайонъясын.

Торкавсьöны санитарнöй да кар стрöитан нормативъяс, увтыртсьöны гражданалöн интересъяс, мый вöсна чужö уна норасьöм да шыöдчöм. Медъёна майшöдлö гражданаöс оланiн керкаяс дорын автомашинаяс кыдз веськалö сувтöдалöм.

"Коми Республикалысь юркар Сыктывкар стрöитöм сöвмöдöм йылысь" Коми Республикаса Юралысьлöн 2000 во май 22 лунся 222 №-а Индöд оз ставнас олöмö пöртсьы.

Колö дугдыны шогмытöма стрöитны скверъяс да изэрдъяс, выль пöв видлавны став проектнöй решение, кöнi торкöма кар стрöитан нормаяс, сетны стöч юöр гражданалы выль заводитöм стрöитчöм йылысь. Корны архитектура органъяссянь, оланiн да коммунальнöй овмöссянь, кодъяс инспектируйтан организацияяссянь видзöдны кар стрöитан правилöясö кутчысьöм бöрся, санитарнöй да кар стрöитан нормативъяс бöрся.

Татшöм майшасьöмыс абу сöмын Сыктывкарын, а сiдзжö республикалöн мукöд карын, та вöсна кад нюжöдтöг колö сюйсьыны таö республиканскöй власьт органъяслы.

